
 � Azərbaycan xalqının ağrılı yeri olan Qarabağ probleminə, 
Ermənistanın total təcavüzü nəticəsində yurd-yuvasından, doğma el-obasından 
didərgin düşmüş milyondan artıq qaçqın və köçkünümüzün problemlərinə 
dünya ictimaiyyətinin, özlərini demokratiya, ədalət fədailəri kimi qələmə verən 
beynəlxalq qurumların etinasız münasibəti artıq aradan qaldırılmaqdadır. 
Azərbaycan Respublikasının Prezidenti İlham Əliyevin, Heydər Əliyev 
Fondunun, onun rəhbəri Mehriban xanım Əliyevanın, fondun vitse-prezidenti 
Leyla Əliyevanın apardıqları səmərəli və düşünülmüş siyasət nəticəsində artıq 
beynəlxalq aləm Qarabağ probleminin haradan başladığını, Ermənistanın 
və bütövlükdə ədalətsizliyin güclü havadarlarının nəinki kim olduğunu, 
habelə onların ədalətsiz “motivasiyalarını” da anlamağa başlamışlar. Təkcə 
Xocalı qətliamının bir sıra dövlətlərin parlamentləri, rəsmi qurumları 
tərəfindən soyqırımı kimi tanınması dediyimizin tutarlı sübutudur. Əlbəttə, 
Qarabağ probleminin, Ermənistanın Azərbaycana qarşı ərazi iddiaları və 
azərbaycanlılara qarşı tarixən apardığı çirkin siyasətin beynəlxalq aləmdə 
başa düşülməsi və bir çox hallarda etiraf edilməsi işində dövlət rəsmilərinin, 
tarixçilərimizin, bütövlükdə ziyalılarımızın əməyi böyükdür.

Bu baxımdan Azərbaycan Respublikası 
Prezidentinin ictimai-siyasi məsələlər üzrə 
köməkçisi, tarix elmləri doktoru, profes-
sor Əli Həsənovun xidmətləri xüsusi qeyd 
edilməlidir. Dövlət xadimi və məhsuldar elm 
adamı Əli Həsənov indiyədək nəşr olunmuş 
çoxsaylı kitablarında, xüsusilə “Azərbaycan-
ABŞ: anlaşılmaz münasibətlərdən strateji 
tərəfdaşlığa doğru” (Azərbaycan dilində, 
1997), “Azərbaycan-ATƏT: Ermənistan-
Azərbaycan münaqişəsi və Dağlıq Qara-
bağ problemi Ümumavropa təhlükəsizliyi 
fonunda” (Azərbaycan dilində, 1997), 
“Azərbaycanın xarici siyasəti: Avropa 
dövlətləri və ABŞ” (Azərbaycan dilində, 
1998), “Azərbaycanın ABŞ və Avropa 
dövlətləri ilə münasibətləri: 1991-1996” 
(Azərbaycan dilində, 2000), “Müasir 
beynəlxalq münasibətlər və Azərbaycanın 
xarici siyasəti” (dərslik, Azərbaycan dilində, 
2005 və rus dilində, 2007), “Azərbaycanın 
və xarici ölkələrin siyasi sistemləri” (dərslik, 
2008), “Geosiyasət” (Azərbaycan dilində, 
2005, rus dilində, 2012, türk dilində, 2012 və 
gürcü dilində, 2015), “Dünya ölkələrinin mü-
asir siyasi sistemləri” (dərslik, 2012), “Müa-
sir beynəlxalq münasibətlər və Azərbaycanın 
xarici siyasəti” (dərslik, yenilənmiş və 
təkmilləşdirilmiş, rus dilində, 2013), 
“Azərbaycan Respublikasının milli inkişaf və 
təhlükəsizlik siyasəti” (Azərbaycan dilində, 
2011, türk dilində, 2013, rus dilində, 2014), 
“Azərbaycanın geosiyasəti” (Azərbaycan 
dilində, 2015), “Azərbaycan Respublikası-
nın milli inkişaf və təhlükəsizlik siyasətinin 
əsasları” (Azərbaycan dilində, 2016), 
“Azərbaycanlılara qarşı etnik təmizləmə 
və soyqırımı siyasətinin mərhələləri” 
(Azərbaycan, ingilis və rus dillərində), 
“Cənubi Qafqaz, Xəzər-Qara dəniz hövzəsi 
və Azərbaycanın geosiyasəti” (türk dilində, 
2016), “Xəzər-Qara dəniz hövzəsi və 
Cənubi Qafqazin geoiqtisadi xarakteris-
tikası: Azərbaycanın yeni neft siyasəti” 
(türk dilində, 2016), “Cənubi Qafqazın  
hərbi-geostrateji vəziyyəti və Azərbaycanın 
təhlükəsizlik siyasəti” (türk dilində, 2016), 
“Xəzər-Qara dəniz hövzəsi və Cənubi Qaf-
qazın geoiqtisadiyyatı: Azərbaycanın enerji 
siyasəti” (Azərbaycan dilində, 2016) kimi 
monoqrafiya və dərsliklərində problemin 
tarixi köklərini göstərmiş, Azərbaycanın 
sülhsevər dövlət siyasətinin mahiyyətini 
açmış, beynəlxalq dünyaya Azərbaycanın 
haqq səsini çatdırmağı qarşısına məqsəd 
qoymuşdur.

Professor Ə.Həsənov sadaladığımız və 
adlarını çəkmədiyimiz 30-dan artıq funda-
mental kitabının bir çoxunu həm də dünya-
nın beynəlxalq aləmdə işlək olan dillərində 
nəşr etdirmişdir. Çünki Qarabağ probleminə 
bağlı əsərləri yalnız Azərbaycan dilində nəşr 
etdirmək, xalq dilində desək, “özü deyib, özü 
eşitmək”dən başqa heç bir səmərə verməzdi. 

Məhz bunu nəzərə alan müəllif bu yaxın-
larda nəşr etdirdiyi iki fundamental kitabını 
- “Azərbaycanlılara qarşı etnik təmizləmə 

və soyqırımı siyasətinin mərhələləri” və 
“Xocalı soyqırımı: Səbəbləri, nəticələri və 
beynəlxalq aləmdə tanınması” əsərlərini 
səkkiz dildə nəşr etdirmişdir. Biz elə bu an-
daca müəllifin bu vacib əsərlərinin mətnlərini 
Azərbaycan dilindən xarici dillərə çevirmiş 
və həm də mütəxəssislərin verdikləri qiymətə 
görə yüksək peşəkarlıqla tərcümə etmiş 
Azərbaycan Dövlət İnformasiya Agentliyinin 
(AZƏRTAC) əməkdaşlarına bir oxucu və bir 
vətəndaş təşəkkürümüzü bildiririk...

Professor Ə.Həsənovun yeni kitab-
larının kontent-analizindən əvvəl onların 
8 dildə təqdim olunmasının əhəmiyyətini 
qeyd etmək istərdik. Əlbəttə, yuxarıda bu 
barədə bəzi fikirlər ifadə etmişik. Lakin 
indiki halda adı çəkilən kitabların dünyanın 
aparıcı səkkiz dilində nəşrini fenomenal bir 
hadisə kimi qiymətləndirmək istərdik. Ona 
görə fenomenal hadisədir ki, bu kitabların 
Azərbaycan dilindən əlavə, dünyanın ən işlək 
- türk, rus, ingilis, fransız, alman, ərəb və Çin 
dillərində nəşr edilməsi həmin dillərdə danı-
şan insanların, tədqiqat aparan tarixçilərin, 
siyasilərin, diplomatların, politoloqların, 
sosioloqların gərəyi olacaqdır. Bu məqamda 
sadəlövhcəsinə belə bir şey də düşünmək 
olar: həmin o səkkiz dilin oxucusuna bu 
kitabların çatdırılacağı absurd deyil ki? 
Qətiyyən deyil. Gəlin bircə anlığa informasi-
ya texnologiyasının bugünkü qlobal imkan-
larını yada salaq. Axı, indi internet resursları 
sırasına yerləşdirilmiş kitablar milyonların, 
milyardların asanlıqla tanış olmaq faktına 
çevrilir. Dünyanın bir çox ölkəsində Qarabağ 
problemini araşdıran tarixçi alimlər var və 
biz tez-tez dünya politoloqlarının problemə 
münasibət bildirən əsərlərinin şahidi oluruq. 
Bax, belə məqamlarda səkkiz dildə internet 
resurslarında yer almış bu dəyərli mənbə 
həqiqəti öyrənməyə çox kömək edir. 

Professor Əli Həsənovun haqqında bəhs 
etdiyimiz kitablarında, məsələn, mətnin elə 
rus dilində də olması əsər barədə beynəlxalq 
aləmin dərhal reaksiyasına səbəb oldu. 
Mətbuatdan da xəbər tutduğumuz kimi, 

aprelin 26-da Rusiyanın nüfuzlu “pravda.ru” 
internet portalında alimin bu yeni kitabla-
rı haqqında geniş məqalə dərc edilmişdir. 
Sayılıb-seçilən bu xəbər portalı kitabların 
səkkiz dildə olmağını xüsusi  
qeyd etməklə, dünyanın digər dillərində 
fəaliyyət göstərən internet portallarına da bir 
mesaj göndərir. Rusiya internet-portalı pro-
fessor Əli Həsənovun kitablarına dair xüsusi 
məqaləsini belə adlandırıb: “Əli Həsənovun 
kitabları: Xocalı faciəsindən Dağlıq Qarabağ 
münaqişəsinin həllinə doğru”. Bu sərlövhə 
özü Rusiya jurnalistikasının problemə yeni 
münasibətinin göstəricisidir. Həqiqətən 
də professor Əli Həsənovun Ermənistanın 
Azərbaycana təcavüzü, eləcə də ermənilərin 
azərbaycanlılara qarşı etnik təmizləmə 
və soyqırımı siyasətinin mərhələlərini 
obyektiv təhlil süzgəcindən keçirməsi və 
Xocalı soyqırımının səbəbləri, nəticələri 
və beynəlxalq aləmdə tanınması ilə bağlı 
apardığı lakonik və çox müfəssəl tədqiqatları 

dünyanın diqqətini problemin ədalətli həllinə 
yönəltmək məqsədi daşıyır. 

Biz “Azərbaycanlılara qarşı et-
nik təmizləmə və soyqırımı siyasətinin 
mərhələləri” adlanan əsəri digər kitaba 
- “Xocalı soyqırımı: Səbəbləri, nəticələri 
və beynəlxalq aləmdə tanınması”na əsas 
verən tədqiqat kimi birinci sırada görürük. 
Doğrudan da, ermənilərin Azərbaycana 
qarşı çirkin əməllərinin, təcavüz, soyqırımı 
proseslərinin tarixi mərhələləri var ki, bu 
mərhələlər XX əsrin sonunda bəzi böyük 
güclərin dəstəyi ilə özünün epogeyinə 
çatdı. Bu təcavüzün mərhələləri ilə bağlı 
fikirlərini kitabın giriş sözündə müəllif özü 
qısa şəkildə belə izah edir: “Səkkiz dildə 
oxuculara təqdim edilən kitabın əsas məqsədi 
son iki əsrdə azərbaycanlılara qarşı erməni 
millətçiləri tərəfindən məqsədyönlü şəkildə 
həyata keçirilən etnik təmizləmə, soyqırı-
mı və təcavüzkarlıq siyasəti, eləcə də bu 
millətçi-şovinist siyasətin əsas mahiyyətinin 
öyrənilməsidir. Həmçinin XX əsrin 80-
ci illərinin ikinci yarısından başlayaraq 
Ermənistanın Azərbaycana qarşı ərazi iddia-
ları və işğalçılıq siyasəti, o cümlədən 1988-
1993-cü illərdə azərbaycanlılara qarşı etnik 
təmizləmə, dövlət terrorizmi və soyqırımı 
siyasətinin sistemli şəkildə tədqiq edilərək 
ictimaiyyətə çatdırılmasıdır”. Bu cümlədəki 
“sistemli şəkildə” ifadəsi bizi daha çox 
cəlb edir və bu sistemlilik qısa, lakonik bir 
mətndə çox ustalıqla həyata keçirilir. Bu 
mərhələlərdən biri ermənilərin Azərbaycan 
torpaqlarına köçürülmə prosesindən başlayıb, 
XX əsrin əvvəllərindəki etnik təmizləmə 
və soyqırımı siyasəti, həmin əsrin sonların-
da Ermənistanın Azərbaycana qarşı ərazi 
iddialarının nəticələrinə qədər mükəmməl 
şəkildə oxucuya çatdırır. Bu üç ciddi tarixi 
mərhələnin lakonik təqdimi müəllifə daha 
çox ona görə lazım olmuşdur ki, adətən hər 
şeyi deyən, amma yorucu olmayan mətnlər 
müasir dövrdə həm tez oxunur, həm də uzun 
olmayan belə bir mətnin səkkiz dildə təqdim 
edilməsi daha çox səmərəli olur. 

Erməni xislətini və Ermənistanın iki 
əsrlik təcavüzkar siyasətini ayrı-ayrı tarixi 
mərhələlər üzrə tədqiq və ifşa edən, erməni 
“tarixçilərinin” elmi saxtalaşdırmasını dəqiq 
faktlarla heçə endirən bu mətnin sonunda 
müəllifin böyük dövlətlərə belə bir məntiqi 
çağırışı var: Bütün bunlara görə “böyük 
dövlətlər müasir beynəlxalq münasibətlər 
üçün təhlükəli olan təcavüzkarın qarşısını 
almalı, BMT Nizamnaməsinin VII fəslinə 
müvafiq surətdə qəti praktik addımlar atmalı 
və Ermənistanı beynəlxalq birliyin iradəsinə 
tabe etdirməlidirlər”. Müəllifin bu çağırışına 
əsas verən faktları təkcə mətnlə deyil, çox-
saylı vizual sənədlər, arxiv fotoları və ma-
terialları ilə müşayiət olunur. Bu sənədlərin 
bir çoxunda sovet ideoloji maşınının həmin 
etnik təmizləmə mərhələlərində Ermənistana 
necə dəstək olması faktı xəbərsiz oxucunu 
bir tərəfdən heyrətə salır, digər tərəfdən 
hamımızı bir daha ayıq-sayıq olmağa 
çağırır. Kitabda Qarabağın işğal olunmuş 

şəhərlərinin işğaldan əvvəl və işğaldan son-
rakı vəziyyətini təsvir edən çoxsaylı fotolar 
qəlbimizi nə qədər ağrıtsa da, bu ağrının 
Vətən uğrunda mübarizəyə səslədiyi də 
yaddaşlara çökür.

Haqqında bəhs etdiyimiz kitabların 
ikincisi - “Xocalı soyqırımı: Səbəbləri, 
nəticələri və beynəlxalq aləmdə tanınması” 
kitabı birincinin məntiqi davamı və məntiqi  
sonluğudur. Çünki müəllifin birinci kitabda 
təqdim etdiyi azərbaycanlılara qarşı etnik 
təmizləmə və soyqırımı mərhələləri məntiqi 
olaraq Xocalı qətliamına gətirib çıxarmışdır. 
Ermənistanın bütün məqamlarda törətdiyi 
cinayətlərə görə nəinki cəzasız qalması, 
həm də yeri gəldikcə bəzi dövlətlərdən 
cinayətə dəstək alması tarixdə görünməmiş 
bir faciənin - soyqırımının baş verməsi ilə 
nəticələndi. Bununla yanaşı, kitabda soyqı-
rımına gedən yolun da mərhələləri qısa və 
aydın şəkildə təqdim olunur.

Müəllif, ilk növbədə, XX əsrin 
əvvəllərində ermənilərin azərbaycanlılara 
qarşı etnik təmizləmə və soyqırımı 
siyasətinin genezisini, daha sonra indiki 
nəslə çox yaxın bir tarixin - XX əsrin son-
larında Ermənistanın ölkəmizə qarşı ərazi 
iddialarının real faktlarını xüsusi tədqiqatla 
açıb göstərir.

Əsərin çox maraqlı bölmələrindən 
biri “Xocalı haqqında həqiqətlərin dünya-
ya çatdırılması” adlanır. Bu bölmə lap ilk 
sətirlərdən belə bir həqiqəti xatırladır ki, 
“bütün dünyanın gözü qarşısında baş verən 
bu dəhşətli soyqırımının əsl mahiyyəti yalnız 
ümummilli lider Heydər Əliyev 1993-cü 
ildə yenidən siyasi hakimiyyətə qayıtdıqdan 
sonra açıqlanmış, 1994-cü ilin fevralında 
Azərbaycan Respublikasının Milli Məclisi 
Xocalı soyqırımına siyasi-hüquqi qiymət 
vermişdir”. Müəllif Heydər Əliyevin 2002-
ci il fevralın 25-də Xocalı soyqırımının 
10-cu ildönümü ilə əlaqədar Azərbaycan 
xalqına müraciətindəki qəti bir fikrini 
misal gətirir: “Xocalı faciəsi 200 ilə yaxın 
bir müddətdə erməni şovinist-millətçiləri 

tərəfindən azərbaycanlılara qarşı müntəzəm 
olaraq həyata keçirilən etnik təmizləmə  və 
soyqırımı siyasətinin davamı və ən qanlı 
səhifəsidir”.

Professor Ə.Həsənovun bu gün 8 dildə 
dünyaya təqdim etdiyi iki kitabdan birinin 
“Azərbaycanlılara qarşı etnik təmizləmə və 
soyqırımı siyasətinin mərhələləri” adlandı-
rılması Heydər Əliyevin bu fikrini elmi tezis 
kimi əsas götürmüş və Xocalı soyqırımını 
məhz bu istiqamətdən təhlil etmişdir. 

Müəllif Heydər Əliyev Fondunun 
vitse-prezidenti Leyla Əliyevanın təşəbbüsü 
ilə “Xocalıya ədalət!” kampaniyasının 
möhtəşəm mahiyyətini izah edərək göstərir 
ki, kampaniyanın əsas məqsədi dünya 
ictimaiyyətini Xocalı soyqırımı ilə əlaqədar 
məlumatlandırmaq, qətliama beynəlxalq 
aləmdə mənəvi-siyasi qiymət verilməsinə 
və qanlı qırğının qurbanlarının xatirəsinin 
anılmasına nail olmaqdır. Daha sonra əsərin 
müəllifi Xocalı soyqırımının dünyanın 
beynəlxalq təşkilatlarının tanıması və tanıt-
ması ilə bağlı fəaliyyətinin aydın xronikasını 
oxucuya təqdim edir. Bütün bunlardan oxucu 
belə bir təsəlli tapır ki, Azərbaycan bu faciəni 
dünyaya tanıtmaq istiqamətində bir sıra yeni 
formatların səmərəli fəaliyyətinə nail olmuş-
dur. Xocalı faciəsi beynəlxalq aləmdə soyqı-
rımı kimi daha geniş necə tanıdılır? Kitab bu 
suala çox maraqlı faktlarla cavab verir.

Professor Ə.Həsənov bu tanıtımın 
davam edəcəyinə və onun bugünkü, sabahkı 
nəticələrinə inamı Azərbaycan Prezidenti 
İlham Əliyevin soyqırımının 20-ci ildönümü 
haqqında imzaladığı sərəncamdan gətirdiyi 
bir sitatla sübuta yetirir: “Azərbaycanlılara 
qarşı erməni millətçi-şovinist dairələrinin 
XIX-XX əsrlərdə mərhələ-mərhələ həyata 
keçirdiyi etnik təmizləmə siyasətinin tərkib 
hissəsi olan Xocalı soyqırımı haqqında 
həqiqətlər dünya ictimaiyyətinə, xarici 
ölkələrin parlamentlərinə çatdırılmalı, 
Azərbaycan xalqının və ümumən insanlığın 
əleyhinə yönəldilmiş bu son dərəcə ağır hərbi 
cinayət beynəlxalq miqyasda öz hüquqi-siya-
si qiymətini almalıdır”.

Bu, beynəlxalq aləmə təqdim olunan 
kitabın mətn hissəsinin son cümləsidir. Bu 
son cümlə bizdə belə bir qəti inam yaradır 
ki, Azərbaycan dövləti lap yaxın gələcəkdə 
özünün ədalət haqqına mütləq qovuşacaq.

Amma kitab bununla bitmir. Əsasən 
beynəlxalq aləmdə tədqiqat aparan, 
hadisələri obyektiv qiymətləndirmək 
gücündə olanlara ünvanlanan bu kitab-
da Qarabağ problemi və xüsusilə Xocalı 
hadisəsi ilə bağlı dünyanın ən nüfuzlu 
mətbuat orqanlarının səhifələrində əksini 
tapmış jurnalist yazılarının mənbələri təqdim 
olunmuşdur. Hər iki kitabın anonslarında da 
deyildiyi kimi, burada “Azərbaycan xal-
qının müxtəlif dövrlərinə dair sənədlər və 
xəritələr, yeni münaqişənin nizama salın-
masına dair BMT Təhlükəsizlik Şurasının 
qəbul etdiyi qətnamələr, Ermənistan silahlı 
qüvvələri tərəfindən Azərbaycanın işğal 
olunmuş əraziləri haqqında məlumatlar 
və fotolar da verilmişdir”. Eyni zamanda, 
Xocalı soyqırımının tanınması ilə bağlı qəbul 
edilən sənədlər də müxtəlif dillərdə təqdim 
olunmuşdur.

Tədqiqatçıların bu mənbələrə nəzər sal-
ması kifayətdir ki, həqiqətin bir üzü olduğu 
bilinsin. Kitabda müxtəlif dillərdə izahını 
tapan çoxsaylı sənədlərin orijinal surətləri 
Xocalı həqiqətinin dünyaya tanıdılması, 
Ermənistanın dövlət səviyyəsində terrorçuluq 
siyasətinin ifşası, Xocalı soyqırımının bir 
sıra xarici dövlətlər və beynəlxalq təşkilatlar 
tərəfindən rəsmi şəkildə tanınması kimi vacib 
faktları geniş oxucuya təqdim edir.

Dövlət xadimi, yorulmaz tədqiqatçı, 
professor Əli Həsənovun bu kitabları 
Ermənistanın Azərbaycana qarşı terrorçu-
luq və işğalçılıq siyasətini bir daha dünya 
ictimaiyyətinə çatdırmaq işində çox mü-
hüm addım kimi maraq doğurur. Kitabla-
rın maraqlı bir formatda nəşr olunmasına 
Azərbaycan Dövlət İnformasiya Agentliyinin 
(AZƏRTAC) baş direktoru Aslan Aslano-
vun buraxılışa məsul bir şəxs kimi, siyasi 
elmlər doktoru, professor Elçin Əhmədovun 
elmi redaktor kimi zəhmətlərini ayrıca qeyd 
etmək istərdik. Dünyanın səkkiz beynəlxalq 
işlək dilində nəşr olunan bu iki fundamental 
kitab Ermənistanın Azərbaycana qarşı iki 
əsr boyu törətdiyi çoxsaylı cinayətlərin yeni 
formatda tanıdılması sahəsində hadisə kimi 
qiymətləndirilməlidir. 

Nizami CƏFƏROV, 
filologiya elmləri doktoru, akademik, 

Cahangir MƏMMƏDLİ,  
filologiya elmləri doktoru,  professor

Azərbaycanın və Bolqarıstanın Baş prokurorluqları 
arasında əməkdaşlıq uğurla davam etdirilir

 � Azərbaycanın və Bolqarıstanın Baş 
prokurorluqları arasında imzalanmış əməkdaşlıq 
proqramına müvafiq olaraq, iki ölkənin prokurorluq 
orqanlarının hüquqi əməkdaşlığının və işgüzar 
əlaqələrinin daha da möhkəmləndirilməsi məqsədilə 
mayın 23-də Bolqarıstan Respublikası baş 
prokurorunun müavinləri Penka Boqdanovanın və 
Marya Şişkovanın rəhbərlik etdikləri nümayəndə 
heyətinin Azərbaycana işgüzar səfəri başlayıb.

Baş Prokurorluğun mətbuat 
xidmətindən AZƏRTAC-a 
bildiriblər ki, səfər çərçivəsində 
nümayəndə heyəti əvvəlcə 
Fəxri xiyabana gələrək, müasir 
müstəqil Azərbaycan dövlətinin 
memarı və qurucusu, xalqımı-
zın ümummilli lideri Heydər 
Əliyevin əziz xatirəsini ehtiram-
la yad edərək məzarı önünə əklil 
qoyub.

Görkəmli oftalmoloq 
alim, akademik Zərifə xanım 
Əliyevanın da xatirəsi anılıb, 
məzarı üzərinə gül dəstələri 
düzülüb.

Sonra Şəhidlər xiyabanı-
na gələn qonaqlar ölkəmizin 
müstəqilliyi və ərazi bütöv-
lüyü uğrunda həlak olmuş 
həmvətənlərimizin məzarı 
üzərinə tər çiçək dəstələri 
düzərək “Əbədi məşəl” 
abidəsinin önünə əklil qoyublar.

Daha sonra Azərbaycan 
Respublikasının Baş Prokuror-
luğunda nümayəndə heyəti ilə 
görüş keçirilib.

Qonaqları salamlayan 
baş prokuror Zakir Qaralov 
Azərbaycan Respublikasının 
Prezidenti İlham Əliyevin 
rəhbərliyi ilə ölkəmizdə həyata 
keçirilən məhkəmə-hüquq 
islahatları çərçivəsində pro-

kurorluğun fəaliyyəti üçün 
zəruri normativ-hüquqi bazanın 
yaradılması, prokurorluq orqan-
larının fəaliyyətinin hərtərəfli 
müasirləşdirilməsi, strukturu-
nun daha da təkmilləşdirilməsi 
istiqamətində aparılan köklü 
islahatlar, həmçinin qarşıda du-
ran digər vəzifələr barədə ətraflı 
məlumat verib.

Baş prokuror qonaqlara 
həm inzibati, həm də vətəndaş-
məmur təmas nöqtələrinin mini-
muma endirilməsinə yönələn qa-
baqlayıcı tədbirlər, o cümlədən 
Prezident İlham Əliyevin 
təşəbbüsü ilə yaradılmış 
“ASAN xidmət” mərkəzlərinin 
şəbəkəsinin genişləndirilməsi 
barədə məlumat verərək, 
şəffaflığın artırılması və müasir 
innovasiyaların tətbiqi baxımın-
dan qurumun ciddi nailiyyətlər 
əldə etdiyini bildirib.

Qonaqlar Azərbaycana 
səfərdən məmnunluqlarını  
ifadə edərək ölkələrimiz  
arasında ikitərəfli münasibət-
lərin müxtəlif sahələrdə, o 
cümlədən hüquq-mühafizə 
orqanları arasında uğur-
la inkişaf etdiyini qeyd 
ediblər. Nümayəndə heyəti 
Azərbaycanın Birinci vitse-
prezidenti xanım Mehriban 

Əliyevanın ölkələrimizin 
bir-birinə daha da yaxınlaşması 
işinə töhfə vermiş Bolqarıs-
tanın Veliko Tırnovo mədəni 
layihəsinə mühüm töhfəsini 
yüksək qiymətləndirərək bir 
daha ölkəsinin hökuməti, eyni 
zamanda, təmsil etdikləri qurum 
adından minnətdarlıqlarının 
çatdırılmasını xahiş ediblər.

Səmimi sözlərə görə 
qonaqlara təşəkkürünü bildirən 
baş prokuror ümummilli lider 
Heydər Əliyevin adını daşıyan 
fondun istər ölkədaxili, istərsə 
də digər ölkələrdə müxtəlif 
sosial-mədəni təşəbbüslərlə 
çıxış etdiyini, geniş miqyaslı 
xeyriyyəçilik fəaliyyəti ilə 
məşğul olduğunu xüsusi vurğu-
layıb.

Görüşdə, həmçinin qarşı-
lıqlı hüquqi yardım sahəsində 
əməkdaşlıq üzrə faydalı fikir 
mübadiləsi aparılıb, səmərəli 
fəaliyyətin bundan sonra da 
uğurla davam etdiriləcəyinə 

əminlik ifadə olunub.
Qonaqlar Baş Prokuror 

yanında Korrupsiyaya Qar-
şı Mübarizə Baş İdarəsinin 
inzibati binasına gələrək burada 
normativ-hüquqi aktlarla zəngin 
və digər dövlət qurumlarının 
elektron kitabxanalarına çıxışla 
təmin edilmiş kitabxana, 161 
saylı “Qaynar xətt” əlaqə 
mərkəzi, dövlət orqanlarının 
məlumat bazalarına çıxışı olan 
informasiya-kommunikasiya 
şəbəkəsi və əməliyyatların idarə 
edilməsi mərkəzi ilə yaxından 
tanış olublar.

Daha sonra Bolqarıstan 
nümayəndə heyətinin üzvləri 
Ədliyyə Nazirliyində qurumun 
rəhbər heyəti ilə görüşüblər.

Görüşdə Azərbaycan ilə 
Bolqarıstan arasında dostluq və 
əməkdaşlıq münasibətlərinin 
inkişafı, bu əlaqələrin 
möhkəmlənməsində dövlət baş-
çılarının xüsusi rolu vurğulanıb, 
ədliyyə və məhkəmə sistemində 

aparılan islahatlar barədə faydalı 
fikir mübadiləsi aparılıb. Qonaq-
lar Ədliyyə Nazirliyinin inzibati 
binası və tarix muzeyi ilə tanış 
olublar.

Nümayəndə heyəti ilə 
Ali Məhkəmədə keçirilən 
görüşdə qanunun aliliyi-
ni təmin etmək məqsədilə 
məhkəmələrin qarşısında duran 
vəzifələr, əməkdaşlığın inkişaf 
perspektivləri müzakirə olunub.

Səfər zamanı 5 saylı “ASAN 
xidmət”  mərkəzinin fəaliyyəti 
ilə tanış olan nümayəndə 
heyətinə mərkəzlərin yaradıl-
ması, məqsədləri və fəaliyyət 
istiqamətləri barədə ətraflı 
məlumat verilib.

Bolqarıstan nümayəndə 
heyətinin ölkəmizə səfəri davam 
edir. Səfər çərçivəsində qonaqlar 
ölkəmizin regionlarında hüquq-
mühafizə, o cümlədən məhkəmə 
və prokurorluq orqanları üçün 
yaradılmış şəraitlə tanış olacaq-
lar.

Uzaq Kubadan gələn 
yaxın dostluq sorağı 

 � Kubanın nüfuzlu “Bohemia” jurnalında IV İslam 
Həmrəyliyi Oyunları barədə ölkənin tanınmış jurnalisti 
Maria Viktoria Valdesin geniş məqaləsi dərc edilib.

Azərbaycanın Kubadakı 
səfirliyindən verilən məlumata 
görə, “Zirvəyə doğru yüksələn 
ölkədə daha bir böyük idman 
hadisəsi” başlıqlı yazıda Bakıda 
keçirilən İslam Həmrəyliyi 
Oyunlarında ən yüksək nəticə ilə 
qalib gələn Azərbaycanda xüsusi 
dövlət proqramına uyğun olaraq 
kütləvi və peşəkar idmanın in-
kişaf etdirilməsindən söz açılır. 
Bu mühüm siyasətin əsasının 
ümummilli lider Heydər Əliyev 
tərəfindən qoyulduğu və ha-
zırda Prezident İlham Əliyev 
tərəfindən böyük uğurla davam 
etdirildiyi vurğulanır.

Məqalədə Azərbaycanın  
Birinci vitse-prezidenti,  
IV İslam Həmrəyliyi Oyun-
larının Təşkilat Komitəsinin 
sədri Mehriban Əliyevanın 
yarışların təşkilində mühüm 
xidmətlərindən söz açılır, “Bakı 
2017” Oyunlarının olduqca 
yüksək səviyyədə təşkil edilməsi 
və heyranedici açılış və bağlanış 
mərasimləri ilə yaddaşlarda 
qalacağı bildirilir. Qeyd edilir 
ki, “Gücümüz həmrəylikdədir” 
devizi ilə başa çatmış idman 
bayramı qardaşlıq və birlik ide-
yalarını özündə daşıyan İslam 
mədəniyyətinə məxsus müxtəlif 
cəmiyyətləri Bakıda birləşdirib.

Müəllif  Mehriban 
Əliyevanın çıxışına istinadən 
diqqətə çatdırır ki, Birinci 
Avropa Oyunları zamanı bütün 
qitəni birləşdirərək tarix yazmış 
Azərbaycan “Bakı 2017” 
çərçivəsində sülh, tolerantlıq 
və xeyirxahlıq ideyaları altında 

dörd qitəni təmsil edən İslam 
dünyasını bir araya gətirdi. 

Yazıda daha sonra bildirilir 
ki, bütün bunlar və beynəlxalq 
idman ictimaiyyəti üçün təşkil 
edilmiş IV İslam Həmrəyliyi 
Oyunları tarixi idman hadisəsi 
kimi Azərbaycanın dinamik 
inkişafının bariz nümunəsidir. 
Məqalədə qədim tarixə ma-
lik Azərbaycanın, eyni za-
manda, gənc, sürətlə inkişaf 
edən müstəqil dövlət olaraq, 
çoxmədəniyyətlilik ənənələrinə 
söykənən, açıq və tolerant bir 
cəmiyyət olduğu göstərilir.

Kubalı jurnalist IV İslam 
Həmrəyliyi Oyunlarının rəmzi 
kimi dünyada məşhur olan 
Qarabağ atlarından, habelə 
Azərbaycanın milli atüstü 
oyunları olan  çövkən, yaylıq-
qaçırtdı, sürpapağın timsalında 
idman ənənələrindən bəhs 
edir. Bildirilir ki, “Çövkən” 
atüstü oyunu haqda “Dədə 
Qorqud” salnaməsində, Nizami 
Gəncəvinin “Xosrov və Şirin” 
poemasında tarixi məlumatlara 
rast gəlmək olar. 

Yazıda vurğulanır ki, 
son on ildən çox müddətdə 
Azərbaycanda müxtəlif miq-
yaslı yüzlərlə beynəlxalq idman 
yarışları, o cümlədən Avropa və 
dünya birincilikləri çox yüksək 
səviyyədə keçirilib. Böyük 
beynəlxalq idman tədbirlərinin 
mükəmməl təşkilinə görə, 
habelə idmançılar və bütün 
qonaqların ehtiyaclarının lazımi 
şəkildə qarşılanmasına zəmanət 
verə bildiyi üçün Azərbaycan 

dünya miqyasında vacib idman 
ölkəsi kimi böyük nüfuz və 
etimad qazanıb. Bu xüsusda 
həmçinin, Bakıda keçirilmiş 
Avropa Oyunları, Dünya 
Şahmat Olimpiadası, “Formu-
la-1” yarışları barədə ayrıca 
məlumat verilir. Bütün bunla-
rın beynəlxalq olimpiya ailəsi 
tərəfindən Azərbaycana olan 
marağın daha da böyüməsinə 
və ölkəmizin irimiqyaslı 
beynəlxalq yarışların keçirildiyi 
mərkəzə çevrilməsinə səbəb 
olduğu qeyd olunur.

Məqalədə son zamanlarda 
Azərbaycan və Kuba arasın-
da idman sektorunda uğurlu 
əməkdaşlıq əlaqələrinin inkişaf 
etdirilməsindən də söz açılır. Bu 
xüsusda, iki ölkənin yunan-
Roma və sərbəst güləş üzrə 
yığma komandalarının 2016-cı 
ilin may ayında Azərbaycanda 
birgə təlim-məşq toplanışları 
keçirməsi, həmçinin Bakıda ötən 
ilin sentyabr ayında Azərbaycan 
və Kuba Şahmat federasiyaları 
arasında əməkdaşlıq haqqında 
anlaşma memorandumunun 
imzalanması barədə məlumat 
verilir.

Hazırladı: R.TAHİR, 
“Xalq qəzeti”

Qarabağ həqiqətləri professor 
Əli Həsənovun yeni təqdimatında

